
AANKONDIGINGS: 

 

LIEF & LEED: 

•  

 

KLOK: 

Ja, ek is U eiendom; U, die Seun, U het gekom. As 

gestuurde van die Vader is U self die weg na Hom 

(Gesang 167: 1b). 

 

VOTUM: 

Here, U is my lewe, U sorg vir my. Wat ek ontvang, kom 

alles van u af. ‘n Pragtige deel is vir my afgemeet, ja, wat 

ek ontvang het, is vir my mooi (Psalm 16: 5-8). 

 

SEËN: 

Gelukkig en bevoorreg is mense wat goed en gaaf is 

teenoor ander, want God sal hulle die aarde laat erf 

(Matteus 5: 5, 2022). Amen. 

 

LOFSANG: 

Dan moet ek juig, my Redder en my God! Hoe groot is U; 

hoe groot is U! Want deur die hele skepping klink dit 

saam: Hoe heerlik, Heer, u grote Naam! (Gesang 464: 1, 

3 en 4). 

 

GELOOFSBELYDENIS: 

Johannes 14 leer ons dat dié Parakleet die Gees van 

waarheid is. Hy kom van God en Hy is bekend met wat 

God wil. Hierdie Gees sal in gelowiges wees en by hulle 

woon. OP grond van die verhouding tussen Jesus en die 

gelowiges, sal hulle die Gees ken. 

 

Lees saam met my uit Johannes 14: 8-17, die 2020 

Afrikaanse vertaling van die Bybel: 

8Filippus sê toe vir Hom: “Here, wys ons die Vader, en dit 

is vir ons genoeg.” 9Jesus sê vir hom: “Ek is al so 'n lang 

tyd by julle, en het jy My nie leer ken nie, Filippus? Wie 

My gesien het, het die Vader gesien. Waarom sê jy dan, 

‘Wys ons die Vader?’ 10Glo jy dan nie dat Ek in die Vader 

is en die Vader in My nie? Die woorde wat Ek vir julle sê, 

sê Ek nie uit Myself nie, maar dit is die Vader wat in My 

bly en sy werke doen. 11Glo My dat Ek in die Vader en die 

Vader in My is; of glo dan op grond van die werke self. 

12Amen, amen, Ek sê vir julle: Wie in My glo, hy sal ook 

die werke doen wat Ek doen, en hy sal nog groter dinge 

as dit doen, omdat Ek na die Vader gaan. 13En wat julle 

in my Naam vra, sal Ek doen, sodat die Vader deur die 

Seun verheerlik mag word. 14As julle My iets in my Naam 

vra, sal Ek dit doen.” 

 

15“As julle My liefhet, sal julle my gebooie onderhou. 16En 

Ek sal die Vader vra en Hy sal vir julle 'n ander Parakleet 

gee, sodat Hy vir ewig by julle kan wees. 17Hy is die Gees 

van die waarheid, wat die wêreld nie kan ontvang nie, 

omdat die wêreld Hom nie sien nie en ook nie ken nie. 

Julle ken Hom egter, omdat Hy by julle bly en in julle sal 

wees. 

Amen. 

 

GEBED: Die wil van God. 

 

GEREEDMAAK OM DIE WOORD VAN GOD TE HOOR: 

Gesang 257: 1-3 ~ O Heer, maak oop my hart se poort; 

maak my ontvanklik vir u Woord wat my u raad en wil 

verklaar. Na ons die drie strofes gesing het, sal die 

melodie nog eenmaal speel. Dit is tyd vir diep stil word en 

refleksie. 

 

PREEK: 

Dit is die Vyfde Lydensondag en ons bevind ons in die 

veertig dae voor Jesus se kruisiging, graf en opstanding. 

Ons noem hierdie tyd in die kerklike jaar Lent. Lent is een 

van die oudste Christelike praktyke. Oor die honderde 

jare het die kerk tydens Lent aan spesifieke 

geloofspraktyke aandag gegee, byvoorbeeld: 

• Jy gebruik hierdie 40 dae van Lent om intensioneel 

inventaris van jou lewe te neem. 

• Jy gebruik hierdie 40 dae van Lent om intensioneel 

selfondersoek te doen. 

• Jy gebruik hierdie 40 dae van Lent om intensioneel 

dinge wat ons aandag aflei van ‘n intieme verhouding 

met God uit te skakel. 

• Jy gebruik hierdie 40 dae van Lent om intensioneel 

meer van die Here te leer. 

 

Omdat dit vandag die Vyfde Lydensondag is, vra ons vir 

Elizabeth Janse van Rensburg (voorsitter van die 

Vrouebediening) om vyf van die sewe kerse te kom 

doodblaas. Daarna bly ons vir ‘n rukkie stil en ons dink 

oor die inhoud en betekenis van Lent. 

 

Vir vandag se doel gaan ons meer leer van die Here van 

die kerk en die kerk van die Here. Lees saam met my uit 

Markus 4: 35-41. 

 

SKRIFLESING: 

35Laat daardie middag sê Jesus vir sy dissipels: “Kom ons 

vaar oorkant toe.” 36Hulle het toe die mense wat daar 

was, daar laat bly en Hom saamgeneem in die skuit 

waarin Hy gesit het. Daar was ook nog ander skuite by. 

37Skielik het daar 'n groot storm losgebars, en die golwe 

het in die skuit geslaan, sodat die skuit al begin vol word 

het. 38Jesus het op die bank in die agterstewe gelê en 

slaap. Hulle maak Hom toe wakker en sê vir Hom: 

“Meneer, gee U dan nie om dat ons vergaan nie?” 

39Toe staan Hy op, bestraf die wind en sê vir die see: “Hou 

op! Bedaar!” Die wind het gaan lê en daar het 'n groot 

stilte gekom. 40Toe sê Hy vir hulle: “Waarom is julle bang? 

Het julle nog steeds nie geloof nie?” 

41Hulle is met groot ontsag vervul en het vir mekaar gesê: 

“Wie kan Hy tog wees dat selfs die wind en die see Hom 

gehoorsaam?” 

 

PREEK: 

Oom Jacob noem hierdie reeks preke, die storm preke. 

Ons het gepraat oor die storms wat in elkeen van ons se 

lewe woed en ook oor die storms wat die kerk teister. Ons 

het gepraat oor geloof en die vermoë om op die Here te 

vertrou. Hy maak die storms altyd weer stil, maar op Sy 

tyd en Sy plek en Sy manier. 

 

Ons het verder gevra: maar wat nou as die Here die storm 

nie dadelik stilmaak nie? Dit raak ons persoonlike 

geloofslewe en die manier waarop ons kerkwees uitleef. 

KERKWEES in stormagtige tye is baie moeilik en 

uitdagend. Dit moet in die geloof en met geloofsvertroue 

gedoen word. Ons besef dat die antwoord nooit 

eenvoudig of selfs enkelvoudig kan wees nie, daarom het 

ons gekies om aan vier maniere van kerkwees aandag te 

gee. Vier maniere van kerkwees wat nodig is vir die 

stormagtige tye waarin ons leef: 

 

KERKWEES in stormagtige tye beteken: 

• Inkarnerend kerkwees. 

• Relasioneel kerkwees. 

• Missionaal kerkwees. 

• Intensioneel kerkwees. 

 

Oor inkarnerend kerkwees het ons reeds gesels. Dit 

beteken dat ons in die kerk en in ons persoonlike lewe die 

vermoë moet aanleer om Jesus uit te leef. In ons 

gedagtes, woorde en dade moet ons ons kinders en die 

wêreld leer wie en wat Jesus Christus is. Onthou die logo 

en slagspreuk: in die voetspore van Jesus. Dit is ‘n 

geweldige verantwoordelikheid en menslik bykans 

onmoontlik. Ons moet byvoorbeeld Jesus se liefde en 

vergifnis aan die wêreld demonstreer. 

 

Oor relasionele kerkwees het ons ook al hierdie jaar 

gesels. Die grootwoord relasioneel beteken maar net 

verhoudings. Hoe meer ek in die kerk werk, hoe meer 

besef ek die kerk sal harder en harder aan verhoudings 

moet werk. Ek sal harder en harder aan verhoudings 

moet werk. 

 

Sonder gesonde verhoudings kan ons nie meer praat van 

kerkwees nie. Sonder kerngesonde verhoudings is daar 

nie hoop vir die toekoms nie. Trouens lewensvreugde lê 

ingebed in kerngesonde verhoudings. Boonop weet ons 

dat kerngesonde verhoudings vra harde werk. 

 

Dit is verder belangrik om by die Bybel skrywers te leer, 

dat verhoudings ‘n holistiese benadering nodig het. Wat 

bedoel ek daarmee? Ek bedoel dat daar verskillende 

verhoudings is wat almal op mekaar inspeel. Daar is 

byvoorbeeld ons verhouding met God, ons verhoudings 

met onsself, ons verhouding met ons huweliksmaat, ons 

verhouding met ons kinders (kleinkinders), ons 

verhouding met ons ouers, ons verhouding met ons 

onderwysers, ons verhouding met ons kollegas, ons 

verhouding met ander gemeentelede, ons verhouding 

met die mense op die straat en daar is honderde ander 

verhoudings ook. Dan het ons nog nie eers begin dink 

daaraan hoe belangrik ons verhouding met God se 

natuur is nie. 

 

‘n Holisties relasionele benadering tot kerkwees sê al 

hierdie verskillende verhoudings speel ‘n invloed op 

mekaar. As jou verhouding met God swak is gaan jy 

sukkel om ‘n goeie verhouding met jouself te hê en selfs 

ook gesonde verhoudings met ander mense wat God op 

jou radarskerm plaas. 

 

As God die storm nie dadelik stilmaak nie het ek en jy 

gesonde verhoudings nodig om vorentoe te beur, daarom 

moet ons maar te bereid wees om aan onsself te werk en 

hard te werk aan elke vorm van verhouding waarin ek 

leef. 

 

KERKWEES in stormagtige tye vra ‘n missionale 

kerkwees. Met missionaal bedoel ons na buite, weg van 

my af na ander mense toe. Dit is verder meer as ‘n 

klompie uitreik aksies, ‘n uitreik aksie kan visionêr wees. 

Missionaal vra van ons ‘n hartsverandering weg van my 

self na God, God se mense en God se natuur. 

 

Missionaal is die teenoorgestelde van die eie ek ego 

leefstyl. Dit gee om vir ander, met ander woorde dit is 

barmhartig ~ barmhartig soos God barmhartig is. 

 

In die kerk beteken dit, dit gaan nie net oor die eie 

gemeente nie. So dikwels kan ‘n gemeente na binne leef 

en dan ook maar net stukkie vir stukkie doodgaan. 

 

In Zuurfontein gemeente is ons missionaal deur oop na 

buite te leef, ons nooi en ons stuur die Woord van God 

oral die wêreld in. Dink hier aan ons webblad wat 

honderde duisende mense reg oor die wêreld bereik. Ons 

help minderbevoorregte mense om rystoele te kry. Ons 

werk saam met die Bybelgenootskap om die Woord van 

God in alle tale na alle volke te stuur. 

 

KERKWEES is laastens ook intensioneel. Ek onthou so 

goed die verhaaltjie van die skippie wat in die hawe 

gekom het om te oornag, maar nooit die anker 

intensioneel uitgegooi het nie. Die volgende oggend het 

die seestrome en winde die skippie diep die donker blou 

see in gejaag. 

 

Paulus leer ons dat die mens van nature geneig is tot die 

sonde en die verkeerde ~ ag Here, ek het nog gedink om 

die goeie te doen toe ek weer verkeerd gedoen het. 

 

Intensioneel beteken bloot dat ek willens en wetens 

(doelbewus / beplande) iets doen. Kom ons maak dit 

prakties. As ek nie beplan en doelbewus opstaan om 

vandag kerk toe te kom nie, sal ek redes en verskonings 

vind om nog bietjie langer in my warm bed te lê en rus. 

As ek nie doelbewus besluit om ‘n gesonde verhouding 

met God te hê nie, sal ek stukkie vir stukkie van God af 

wegdwaal. As ek nie doelbewus moeite doen met my 

huwelik nie, sal ons stadig maar seker uitmekaar uit dryf. 

As ek nie doelbewus iets doen by die kerk van die Here 

nie, sal ek late niks meer doen nie en self baie 

verskonings en redes daarvoor kan aanvoer. 

 

KERKWEES in stormagtige tye beteken dat ek ... 

• Inkarnerend kerk sal wees. 

• Relasioneel kerk sal wees. 

• Missionaal kerk sal wees. 

• Intensioneel kerk sal wees. 

 

Amen. 

 

GEBED: 

 

SLOTSANG: 

Gesang 409: 1-3. Hoor jy die Paasfeesklokke? Die Heer 

het opgestaan! Die Heer voer heerskappy! 

DIT WAT ONS HIER ONTVANG HET GAAN DEEL ON 

AAN ANDER UIT ... 

 

WEGSENDING (Seëngroet): 

Laastens my liewe familie in die Here: Wees vol vreugde. 

Mag julle heeltemal toegerus wees vir julle werk. Mag 

julle getroos wees deur die Here. Mag julle eensgesind 

wees. Mag julle in vrede leef. God, wat die oorsprong van 

liefde en vrede is, sal met julle wees (2 Korintiërs 13: 11, 

2022) Amen. 

 


